ބިސްމިއްލާ ޙިއްރަޙްމާނިއްރަޙީމް.
މި ކުރު ޖަލްސާގެ ޝަރަފުވެރި މެހެމާނު، މިނިސްޓަރ އޮފް ހިއުމަން ރިސޯސަސް ޔޫތު އެންޑް ސްޕޯޓްސް އޮނޮރަބްލް އަލްފާޟިލް މުޙަންމަދު ހުސައިން ޝަރީފް، ވަޑައިގެންތިއްބެވި އެންމެހާ މެހެމާނުން، ޔުނިވަރސިޓީގެ މުވައްޒަފުންނާއި ދަރިވަރުން، ދަރިވަރުންގެ ޔޫނިއަން ގެ ހިންގާ ކޮމިޓީގެ އެންމެހާ މެންބަރުން، ދަރިވަރުން، 
އައްސަލާމް ޢަލައިކުމް.
އަޅުގަނޑުގެ އެންމެ ފުރަތަމަ އުފަލަކީ، "ސްޓޫޑަންޓް ޔޫނިއަން" އަށް ދަރިވަރުން އިންތިޚާބު ކުޅަ ހިންގާ ކޮމިޓީގެ މެންބަރުންނަށް ތަހުނިޔާ އާއި މުބާރިކްބާދީ ދެންނެވުން. އަދި ޚާއްޞަކޮށް، މި ޔޫނިއަންގެ އެންމެ ފުރަތަމަ ރައީސަކަށް ހޮވުނު ދަރިވަރު، އަލްފާޟިލް ޙާތިމް ޔޫސުފަށް އެ މުބާރިކްބާދީ ފަށްފަށްކޮށްލަން.
ދަރިވަރުންގެ އެދުމަށް އިޖާބަދެއްވާ، ޝަރަފު ވެރިމެހެމާނު، އަލްފާޟިލް މުޙަންމަދު ހުސައިން ޝަރީފް މިރޭ މި ޖަލްސާއަށް ވަޑައިގެން ދެއްވި ކަމަށްޓަކައި، އެ މަނިކުފާނަށް ވަރަށް އިޚްލާޞް ތެރިކަމާއެކު މަރުޙަބާ ދަންނަވަން. މި ކަމުން ދޭހަވަނީ، ޒުވާނުންގެ ޝުޢޫރުތަކާއި އިޙްސާސްތަކަށް އެމަނިކުފާނު ދެއްވާ އަޅާލުންތެރިކަމާއި ސަމާލުކަން. އަދި، އެއްފަހަރު، އަލްފާޟިލް މުޙަންމަދު ޙުސައިން ޝަރީފަށް ހިތުގެ އަޑިން ޝުކުރު ދަންނަވަން.
މިއަންނަ އަހަރަކީ ޔުނިވަރސިޓީއަށް 40 އަހަރު ފުރޭ އަހަރު. ޔުނިވަރސިޓީގެ ދިގު މާޒީގައި އަޅުގަނޑުގެމެންގެ އެކި ފެކަލްޓީ ތަކާއި ސެންޓަރުތަކުގައި އެކި ނަންނަމުގައި ދަރިވަރުންގެ ޖަމްޢިއްޔާތައް ޙަރަކާތްތެރިވެފައިވޭ. ބައެއް އަހަރ ދުވަމުން، ބައެއް އަހަރުތަކުގައި ފިރުކެމުން، ހިނގަމުން ހުއްޓެމުން ކުރިއަށް ގޮސްފައިވޭ. މިރޭ މި އިފްތިތާޙް ކުރެވޭ ޖަމްޢިއްޔާ ޚާއްޞަވާ ގޮތަކީ، މިއީ ޔުނިވަރސިޓީ ގެ ހުރިހާ ދަރިވަރުންނަށް ނިސްބަތްވާ ޖަމްޢިއްޔާއަކަށް ވާކަން. ކުރިން އުފެދިފައިވާ ޖަމްޢިއްޔާ ތަކަކީ އެކި ފެކަލްޓީ ތަކަށް ޚާއްޞަ ޖަމްޢިއްޔާތަކެއް. މި ޔޫނިއަން އުފެދުމުންވެސް، އަދި ވެސް އެ ފެކަލްޓީ/ސެންޓަރުތަކުގެ ޖަމްޢިއްޔާތައް ކުރިއަށް ދާނެ!.
	މި ޖަމްޢިއްޔާގެ މަޤްޞަދެއްކަމަށް ރަޖިސްޓަރީ ކޮށްފައިވަނީ، މައިގަނޑު ގޮތެއްގައި ދަރިވަރުންގެ މަޞްލަޙަތު ކުރިއެރުވުމަށާއި އެކުވެރިކަން އާލާ ކުރުމަށާއި ދަރިވަރުންނަށް އެހީތެރިވުމަށް. މި ޖަމްޢިއްޔާއަށް "ޔޫނިއަން" މި ލަފުޒު ބޭނުންކޮށްފައިވަނީ މަޝްހޫރު ބައެއް ޔުނިވަރސިޓީތަކުގައި، މިސާލަކަށް އޮކްސްފޯރޑް އާއި ކޭމްބްރިޖް ޔުނިވަރސިޓީގެ ދަރިވަރުންގެ ޖަމްޢިއްޔާއަށް ޔޫނިއަން ކިޔާތީ. ޔޫނިއަންގެ މާނައަކީ އެކެއް. ޔުނިޓް، ޔުނިޓަރީ... އެއިން އަންގައިދެނީ ވަޙްދަތު ނުވަތަ އެއްބައެއް ވަންތަކަން. ލަފުޒުގެ މާނައަށް ވިސްނާލުމުންވެސް، އަޅުގަނޑުމެންނަށް އެނގެނީ ޔުނިއަންތައް ކާމިޔާބު ވަނީ އެއްކޮށް މަސައްކަތް ކޮށްގެން ކަން. އެކަތިގަނޑަކަށް ވެގެން ކަން. ޔުނައިޓަޑް ސްޓޭޓްސް، ޔޫރަޕިއަން ޔޫނިއަން ފަދަ ލަފުޒުތަކުން ޖަމްޢިއްޔާގެ މަސްދަރު، އާދެ، ގުޅިގެން އެކުގައި މަސައްކަތްކުރުން ހާމަވެގެންދޭ. އަޅުގަނޑު ޔަޤީން ކުރަނީ، ދަރިވަރުންގެ ޔޫނިއަންގެ ސަބަބުން، ދަރިވަރުންގެ މެދުގައި އެކުވެރިކަމާއި އެއްބައިވަންތަކަން ބަދަހިވެގެން ދާނެކަމަށް.
	ޔުނިވަރސިޓީތަކުގައި އެތައް ހާސް ބައެއް ކިޔަވަމުންދާއިރު، އެއް ކަމެއް ކުރާހިތްވާ ކުދިން ގުޅުވާދެނީ ސޮސައެޓީ ތަކާއި ކްލަބްތަކުން. މިފަދަ ކްލަބްތަކުގެ ތެރޭގައި ފަތާ ކުލަބުތަކާއި ހިނގާ ކްލަބްތަކާއި ބައިސްކޯފު ބަލާ ކްލަބްތަކާއި މަހަށްދާ ކްލަބުތައް ހުރޭ. ޅެންވެރިކަމުގެ ސޮސައެޓީތަކާއި ތަމްސީލު ކުޅޭ ސޮސައެޓީތަކާއި މުނާޒަރާ ސޮސައެޓީތައް ހިމެނޭ. ޙަޤީޤަތުގައި، ދަރިވަރުންގެ ގުޅުންތައް ޤާއިމްވެގެންދަނީ... ޔޫނިއަންގެ މަޤްޞަދުތައް ޙާޞިލްކުރަނީ މިދެންނެވި ސޮއެޓީތަކާއި ކްލަބްތަކުން. މިފަދަ ކުދިކުދި ގުޅުންތައް ފަހިކޮށްދިނުމަކީ ޔޫނިއަންގެ މަޤްޞަދު ޙާޞިލުކުރުމަށް ވަރަށް މުހިންމު ކަމެއް. 7000 ކުދިންނެއް އެއް ކަމެއް ބޭނުމެއް ނުވާނެ. އެހެން ކަމުން، އެއް ޚިޔާލެއްގެ ކުދިން ގުޅުވާދިނުމަކީ ޔުނިއަންގެ މައިގަނޑު އެއް ބޭނުން.
އަޅުގަނޑު ވަރަށް ގިނަ ޖަމްޢިއްޔާތަކުގެ ހިންގާ ކޮމިޓީ އިންތިޚާބު ކުރާ ޖަލްސާގައި ބައިވެރިވެއްޖައިން. އަޅުގަނޑަށް ތަޖުރިބާ ކުރެވިފައިވަނީ ދައުރު ފަށާ ޖަލްސާ ވަރަށް ފުރިހަމަކޮށް ބޭއްވޭތަން. ދެން ޙަރަކާތްތެރިކަން ކުޑަވެ، ފޯރިގެއްލޭތަން. މިޔޫނިއަން މިހެންވެގެން ނުވާނެ. މިއީ ސްކޫލެއްގެ އަދަބީ ޖަމްޢިއްޔާއެއް ނޫން. މިޖަމްޢިއްޔާ ވާންވާނީ ހަރަކާތްތެރި ޖަމްޢިއްޔާއަކަށް. ފުރަތަމަ އިންތިޚާބު ކުރެވޭ ކޮމިޓީ އަކީ ޖަމްޢިއްޔާގެ ކުރިމަގު ބައްޓަން ކުރާ ކޮމިޓީ. މިއީ ފަހުން އަންނަ ކޮމިޓީތަކަށް މަގު ދައްކާދޭ ކޮމިޓީ.

